Nafarroako Parlamentuko Mahaiak, 2018ko apirilaren 9an egindako bilkuran, Eledunen Batzarrari entzun ondoren, erabaki hau hartu zuen, besteak beste:
1. Izapidetzeko onartzea María Teresa Sáez Barrao andreak aurkezturiko mozioa, zeinaren bidez Nafarroako Gobernua premiatzen baita berdintasunari buruzko etorkizuneko legean nahiz hezkuntza- eta lan-legedian jaso dezan janzkera-askatasuna bermatuko dela eta ez dela sexuaren araberako uniformea eraman beharra ezarriko.
2. Nafarroako Parlamentuko Aldizkari Ofizialean argitara dadin agintzea.
3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.
Iruñean, 2018ko apirilaren 9an
Lehendakaria: Ainhoa Aznárez Igarza
MOZIOAREN TESTUA
Podemos-Ahal Dugu talde parlamentarioari atxikitako foru parlamentari Teresa Sáez Barrao andreak, Legebiltzarreko Erregelamenduan xedatuaren babesean, honako mozio hau aurkezten du, Osoko Bilkuran eztabaidatu eta bozkatzeko.
Europako Parlamentuaren 2013ko martxoaren 12ko Ebazpenak, Europar Batasunean genero-estereotipoak kentzeari buruzkoak, honela dio: “genero-rol tradizionalek eta estereotipoek oraindik eragin handia dute emakumeen eta gizonen artean rolak banatzean, etxean, lantokian eta gizartean, oro har”. Gainera, “betikotu egiten dute lehenagotik jasotako oztopoen egoera, genero-berdintasuna lortzerakoan, eta murriztu egiten dituzte emakumeen garapen pertsonala eta enplegurako aukerak”.
Ebazpen horrek gomendioak xehakatzen ditu legegintzaren arloan eta gizarte esparru guztietan (hezkuntza, enplegua, kultura edo komunikabideak) neurri bereziak hartzearen inguruan. Orobat, azpimarra berezia jartzen du hezkuntzaren eta haurren esparruan, ikusirik “haurrek, txiki-txikitatik, aurre egin behar dietela genero-estereotipoei”, eta horiek “eragiten dute gizon eta emakume gisa jokatzerakoan duten pertzepzioan eta ondorioak sortzen dituzte haien bizitza osoan eta etorkizunera begira dituzten helburuetan”.
Eskolako uniformeek, sexuaren araberakoek (galtzak mutikoentzat, gona edo soinekoa neskatoentzat), kritikak jaso dituzte erakunde Europa osoko feministen aldetik, erabakigarritzat jotzen dituztelako genero-estereotipoek eskolan irauteari begira. Gainera, neskatoen jardun fisikoa mugatzen dute eta emakumeen gorputzaren objektualizazioa mantentzen dute; eta horrek, geroago, jarraipena du lan-arloan. Hain zuzen ere, Auzitegi Gorenaren 2011ko apirilaren 19ko epaiaren arabera, Espainiako Konstituzioaren 14. artikuluak bermatzen duen berdintasunaren aurkakoa da osasun pribatuko ohiko jokabide bat, zeinaren bidez emakumezko laguntzaile eta erizainek “emakumezko” uniforme bat jantzi behar baitzuten, gona eta kofia barne, eta ez haien gizonezko lankideek erabiltzen zuten eta osasun publikoa orokorra den osasun pijama, galtza eta alkandorakoa.
Lotura garbia dago gona edo soinekoaren eta feminitate tradizional baten estereotipoaren artean, desegoki bihurtuko lukeena “gizonezkoen” janzkera bat, alegia, galtzak. Izan ere, hizkera arrunteko esamolde bat, “galtzak eramatea”, aurreiritzi sexista baten isla da, familian agintea duenarena, eta horren arabera galtza metaforikoak dituen emakumea gizonezkoarenak diren eginkizun edo eskubideak erabiltzen edo usurpatzen ari da. Era horretan, sexu-rolen banantzea, eskolako uniformearekin hasten dena betikotu egiten da lan eremuko sektore batzuetan, non emakumeen irudia eta gorputza eskaintzen baita erakargarri erotiko gisa, batez ere gizonezkoen kontsumorako (hegazkineko laguntzaileak, azafatak kirol arloko sari-banaketetan edo kongresuetan, eta abar).
Joan den ikasturtearen hasieran, Erresuma Batuko ia ehun eskola publikotan kendu zuten sexuaren araberako erreferentzia janzkeraren kodeetan. Era horretan askatasuna ematen zaio haur bakoitzari ikasgelara eramateko janzkera hautatzerakoan. Auzitegi Gorenaren epai batek bermatzen du Konstituzioak jasotzen duen printzipio bat, Espainiako Estatu osoko pertsona guztien berdintasunarena, haien sexua kaltetu gabe, enpresa pribatuan janzkeraren askatasuna edukitzekoa. Horiek horrela, Nafarroako ikastetxe itunduetan edo pribatuetan ikasleen artean sexuaren araberako janzkera ezberdina mantentzeak urratu ahalko lituzke emakumeen eta gizonen arteko berdintasun eraginkorraren Konstituzioko bermeak eta, gainera, genero-estereotipoak sustatu, zeinek kalte frogatua eragiten dioten emakumeen eta gizonen arteko berdintasun eraginkorra lortzeari, Europako Parlamentuaren aipatu ebazpenak zehazten duen bezala.
Horregatik guztiagatik garrantzitsutzat jotzen dugu Nafarroan prestatzen ari den berdintasunari buruzko legean sartzea eta Emakumeen eta Gizonen Berdintasun Eraginkorrerako 3/2007 Legean aldaketak egitea, eskolako janzkeraren gaia sartzeko haien artikuluetan, zehapen araubide bat barne, begiratze aldera genero-estereotipoak eta haien ondorioak desagerrarazteko neurriak betetzen direla, bai eta tratu eta aukera berdintasunaren printzipioa eta emakumeen eta gizonen arteko diskriminazio eza bermatzen direla, botere publiko jardun osoaren gida izan behar baita, aipatu legean jasotzen den bezala.
Horregatik guztiagatik, honako erabaki proposamen hau aurkezten dugu:
1. Nafarroako Parlamentuak Nafarroako Gobernua premiatzen du berdintasunari buruzko etorkizuneko legean nahiz hezkuntza- eta lan-legedian jaso dezan janzkera-askatasuna bermatuko dela, eta ez dela sexuaren araberako uniformea eraman beharra ezarriko irakaskuntza publiko, itundu eta pribatuaren zein lanaren arloetan.
2. Nafarroako Parlamentuak Nafarroako Gobernua premiatzen du ahalik eta epe laburrenean lanean has dadin legegintzaldi honetan onesteko behar diren aldaketak Emakumeen eta Gizonen Berdintasun Eraginkorrerako 3/2007 Legean, bai eta dagokion hezkuntza- eta lan-legedian ere, janzkera-askatasuna eta sexuaren araberako uniformea eraman beharrik eza bermatzeko irakaskuntza publiko, itundu eta pribatuaren zein lanaren arloetan.

